
SJÓNRÆNN ORÐAFORÐI:
Gerð 1000 orða listans

Margir kannast við orðalista yfir 100 eða 150 algengustu orðin í íslensku og hafa notað þá til að 
þjálfa orðmyndalestur enda mynda þessi orð hátt hlutfall alls ritaðs texta og því mikilvægt að nem-
endur geti lesið hann á sjálfvirkan hátt. Því réðust sérfræðingar Menntamálastofnunar í það verkefni 
að greina tíðni orða í námsbókum í því augnamiði að útbúa orðalista sem nota má í lestrarkennslu 
og til að efla sjónrænan orðaforða þeirra nemenda sem á þurfa að halda. 

Allar námsbækur í útgáfu hjá Menntamálastofnun fyrir mið- og unglingastig í nóvember 2017 voru 
teknar til athugunar eða samtals 144 námsbækur. Ekki var notast við bækur fyrir yngsta stigið þar 
sem texta þeirra hefur verið ritstýrt til að málfar afmarkist við algeng orð sem auðvelt er að umskrá. 
Þar sem markmiðið var að finna algengi orða í samfelldum texta voru allar vinnubækur útilokaðar og 
einnig námsbækur í erlendum tungumálum, stærðfræði, og íslensku sem annað tungumál. Samtals 
voru 55 bækur útilokaðar á þessum forsendum. Æskilegt hefði verið að greina efni fjölbreytts texta úr 
ýmsum áttum en það er bæði viðamikið og kostnaðarsamt verkefni og ólíklegt að niðurstaðan hefði 
orðið mjög frábrugðin þeirri sem fékkst með þessari aðferð.

Texti þeirra 89 námsbóka sem stóðst viðmið fyrir val á texta var brotinn upp í stök orð og orðaforði 
bókanna flokkaður eftir tíðni. Texti bókanna samanstóð af 1.281.606 orðum en heildarfjöldi orða og 
ólíkra beygingarmynda þeirra í textunum voru 139.417 talsins. 

Ákveðið var að einskorða orðalistann við 1000 orðin með hæstu tíðnina en listinn var grisjaður af 
sértækum orðaforða í þeim tilgangi að hleypa að orðaforða sem hefði yfirfærslugildi á allan texta. 
Samstofna orð koma fram í nokkrum beygingarmyndum í listanum en þar sem langt getur verið á 
milli beygingarmyndanna í listanum var ákveðið að leyfa þeim að halda sér vegna mögulegs upprifj-
unargildis. Eftir að listinn lá fyrir kom í ljós að 332 orð af listanum mynda 50% texta en 33.600 orð 
mynda 90% af texta. Hátt hlutfall orðanna eru svokölluð kerfisorð sem nauðsynleg eru til að tengja 
saman hugmyndir og efni texta og því er mikilvægt að nemendur geti umskráð þau án umhugsunar.

Algengasta orðið var „og“ sem kom það oft fyrir að það dekkaði 4% alls textans. Sjö orð komu oftar 
fyrir en sem samsvaraði 1% textans. Tíu algengustu orðin dekkuðu 20,4% textans, 100 algengustu 
39,8% og 1000 algengustu orðin 59,7% textans. Þegar litið var á listann út frá ákveðnum hlutföllum 
kom í ljós að 332 orð af listanum mynda 50% texta, 5.120 orð mynda 75% texta og síðan eru það 
33.600 orð sem mynda 90% af texta. 

Orðalisti með 1000 algengustu orðunum í útgefnu námsefni býður upp á margs konar þjálfun við 
lestur og ritun á sjónrænum orðaforða í lestrarkennslu. Þjálfunin getur verið hluti af lestrarkennslu, 
vinnu með samfelldan texta eða þáttur í íhlutun fyrir nemendur sem eru búnir að ná tökum á tengsl-
um bókstafs og hljóðs en þurfa markvissa lesfimiþjálfun. Allra mikilvægast er að þjálfunin byggi 
á skýrum markmiðum og góðum kennslufræðilegum rökstuðningi en þannig gagnast hún nemand-
anum best.

Menntamálastofnun hefur útbúið verkefnið Aðferðir til að efla sjónrænan orðaforða en þar er að finna 
nokkrar tillögur að því hvernig þjálfa má lestur orðmynda. Verkefnið er að finna á vef stofnunarinnar.

